
Likido amniotikoan testosterona maila altua duten fetuek autismoa izateko arrisku handiagoa dutela diote adituek.
Ixiar Zubiaurre

Amniozentesia da jaiotzeko dagoen haurrak Down sindromea izango duen jakiteko egiten den proba. Fetua inguratzen duen likido amniotikotik lagin bat eskuratu, eta horko zelulek akats kromosomikorik edo genetikorik baduten jakiteko bide ematen du. Haurdunaldia interferitzea dakarrelako, baina, ez da sistematikoki egiten den proba. Adituek, baina, atera diote beste erabilerarik jaio aurretiko proba horri. Cambridgeko Unibertsitateko zientzialari talde batek, izan ere, amniozentesiari esker autismoa detektatzea posible dela ondorioztatu du. 

Journal of Psychology zientzia aldizkarian eman zuten ikerlariek egindako lanaren berri. Eta aldizkari horretan jasotzen denez, likido amniotikoko testosterona kopuruak eman zien autismoaren ingurukoak argitzeko giltza. Zortzi urte arteko 235 haurrekin egin dituzte probak; eta ondorioztatu, likido amniotikoan ohi baino testosterona maila altuagoa dutenek, autismoaren jarrera tipikoak garatzen dituztela. Izan ere, zortzi urte betetzean, ikertutako neska-mutilek gizarteratzeko eta komunikatzeko gaitasunak murriztuta zituztela ohartu ziren adituak. 

Egindako lanak, lehendabiziko aldiz, testosteronaren eta autismoaren arteko harremana zein den argitu du. Hala, fetua inguratzen duen likido horrek -likido amniotikoak daraman testosterona kantitateak- ez du haurraren itxura fisikoan bakarrik eragiten, Simon Baron-Cohen ikerketan parte hartu duen zientzialariaren ustez: «Ez du gorputza maskulinizatzen soilik, gogoa eta burmuina ere maskulinizatzen ditu testosteronak». Autismoa lau aldiz ohikoagoa da gizonezkoen artean emakumeengan baino. 
Eztabaidarako deia 

«Autismoarentzat jaio aurretiko probarik izango balitz, jendeak nahiko al luke? Haurrak Down sindromea izango duela jakin eta aurrera ez jarraitzea erabakitzen dute hainbatek. Autismoarekin berdin egiten badute guztiek, zer galduko genuke autistak gure artean ez balira?» Baron-Cohen zientzialariari zalantza horiek guztiak sortu dizkio aurkikuntzak. Gizarteari eskatu dio, horregatik, auzi horien gainean eztabaidatu dezan. 

Down sindromea detektatzeko amniozentesia egitea legezkoa denez, gurasoek jasotako emaitzen arabera erabakitzeko eskubidea dute, hau da, haurdunaldiarekin jarraitzea edo abortatzea hauta dezakete. Baron-Cohenen hitzetan, baina, autistak ezin daitezke parekatu Down sindromedunekin. «Autismoa talentuarekin lotu izan da maiz. Egoera ezberdina da». Autistek komunikatzeko arazoak izaten dituzte. Alabaina, matematiketarako eta musikarako, besteak beste, sentiberatasun eta gaitasun berezia agertzen dute. 

Erresuma Batuko Autismoaren Elkarte Nazionalak, berriz, amniozentesiak alde onak badituela adierazi du. Hala, besteak beste, haurrari jaio bezain laster laguntzeko, gurasoak prestatzeko balio dezakeela adierazi du. 

